ODRŽAN SUSRET S KOORDINATORIMA MREŽE MLADIH KROVNIH ORGANIZACIJA

U organizaciji Uprave za vjerske poslove Rijaseta, od 3. do 5. aprila 2026. godine održan susret i radni sastanak s koordinatorima Mreže mladih krovnih organizacija Islamske zajednice u Bosni i Hercegovini. Susret je okupio koordinatore i predstavnike Mreže mladih iz više evropskih zemalja, čime je potvrđena važnost jačanja institucionalne saradnje između domovine i dijaspore .
Program susreta realiziran je u Sarajevu, uz smještaj u Gazi Husrev-begovoj medresi, a centralni radni sastanak održan je u Upravnoj zgradi Rijaseta na Kovačima. Radni dio susreta otvorio je dr. Enes-ef. Svraka, voditelj Odjela za mekteb i mlade, koji je učesnike upoznao s programom ciljevima sastanka i značajem umrežavanja mladih unutar Islamske zajednice. Dr. Svraka je prisutnima prenio selame i poruku direktora Uprave za vjerske poslove prof. dr. hfz. Mensur-ef. Malkić, naglasivši važnost njihovog aktivnog uključivanja u život i aktivnosti Zajednice.
U okviru radnog sastanka realizirana je razmjena iskustava o aktivnostima Mreže mladih u krovnim organizacijama, s posebnim fokusom na izazove i primjere dobre prakse u radu s mladima. Razmatrani su i pravci budućeg zajedničkog djelovanja, uključujući definisanje najpogodnijeg termina za održavanje Susreta i radnog sastanka s koordinatorima Mreže mladih krovnih organizacija, kao i Susreta Mreže mladih Islamske zajednice u Bosni i Hercegovini, te druga pitanja od značaja za rad i razvoj Mreže mladih u dijaspori i Domovini. Razgovaralo se i o definiranju zajedničkog projekta Mreže mladih na nivou krovnih organizacija, s ciljem jačanja jedinstva, vidljivosti i koordiniranog djelovanja mladih unutar Islamske zajednice.
Pored radnog dijela, učesnici su imali priliku obići Upravnu zgradu Rijaseta i posjetiti kulturno-historijske znamenitosti Sarajeva, uključujući Muzej Alija Izetbegović. Drugog dana organizirana je posjeta Travniku, gdje su obišli Elči Ibrahim-pašinu medresu i upoznali se s njenim radom i tradicijom, te posjetili Travničku tvrđavu-Stari grad.
Susret je protekao u konstruktivnoj i poletnoj atmosferi, uz naglašenu potrebu daljnjeg unaprjeđenja saradnje, razmjene iskustava i zajedničkog planiranja aktivnosti, s ciljem kvalitetnijeg uključivanja mladih u rad džemata i misiju Islamske zajednice u Bosni i Hercegovini.
Učesnici susreta izrazili su zahvalnost Upravi za vjerske poslove Rijaseta na pozivu, kvalitetnoj organizaciji i prilici za razmjenu iskustava i unaprjeđenje međusobne saradnje.


Sarajevo, 6. april 2026. godine



